
Kjøsnesfjorden kraftverk, Trollavatnet, Sunnfjord kommune. 
Søknad om mellombels fråvik frå manøvreringsreglementet  
   
Eviny Fornybar søker med dette om mellombels fråvike frå manøvreringsreglementet for å halde 
magasinet ned mot kote 968,4 (LRV) i perioden frå 15. april – 1. oktober 2024, som er lågare enn 
fastsett «sommar-LRV». Eviny vil utføre nødvendig tilsyn på dammane og arbeid på 
vasstandsmålinga i magasinet. 
  
Manøvreringsreglementet (vedlegg 1) har fastsett at etter 15.april skal alt tilsiget nyttast til å 
fylle opp magasinet til kote 999,9 (sommar-LRV). 
   

1.    Bakgrunn  
Konsesjonen for regulering av Trollavatnet og overføringar av sidebekkar i samband med bygging 
av Kjøsnesfjorden kraftverk vart gjeve ved kgl. res. 7. mai 2004. Etter ei planendring i 2009 vart 
det gjeve nytt manøvreringsreglement, fastsett ved kgl. Res. 17. april 2009. 
Manøvreringsreglementet ligg ved denne søknaden (vedlegg 1) saman med konsesjonen frå 
2004 (vedlegg 2).Reguleringsgrensene er:  

HRV: kote 1001,4.  
LRV: kote 968,4.  
LRV sommerhalvåret (15.april- 1. oktober*): kote 999,9 
Normalvasstand: kote 985,9 
*Alt tilsig til Trollavatn og bekk 1-4 skal gå til oppfylling av magasinet frå 15. april fram til 
LRV for sommarhalvåret er oppnådd, dvs kote 999,9 

  
Kraftverket ligg i Sunnfjord kommune og stod ferdig i 2010.  
  
Ved magasinet ligg 2 steinfyllingsdammar  i brotkonsekvensklase 2. Ihht. 
Damsikkerhetsforskriften § 7-5 er det krav om revurdering av dammen etter 15 år, dvs at 
dammane skal revurderast seinast i 2025. I ei revurdering er det krav om inspeksjon både på 
luftside og vasside av fyllingsdammane. Vassideinspeksjonen på dammane er planlagt utført 
sommaren 2024. 
  
Samtidig er det denne sommaren planlagt å legge ut nytt utstyr for vasstandsmåling i 
magasinet. Behov for nøyaktig vasstandsmåling, omtala i kapittel 2. 
  
Ihht. Manøvreringsreglementet skal alt tilsig til Trollavatn og bekk 1-4 gå til oppfylling av 
dammen frå 15. april fram til LRV for sommarhalvåret. Vi søker med dette om midlertidig fråvik 

frå manøvreringsreglement for sommaren 2024, der vi ber om, etter behov, å halde vasstanden 
så vidt mogleg nede på kote 968,4 (LRV)heile sommarperioden frå 15. april til 1. oktober. 
  

2.    Vasstandsmåling 
  
 I damsikkerhetsforskriften § 7-2 sjette ledd heiter det at:  
Måleinstrumenter og andre måleinnretninger skal være driftssikre, nøyaktige og lette å avlese og 
skal være plassert slik at de gir representative måleverdier. Systemet for overføring av 
måleverdier skal være sikret mot funksjonssvikt. Måleinstrumenter, måleinnretninger, system 
for overføring av signaler og måleverdier skal kontrolleres jevnlig. Måleverdier og eventuelt 
tilhørende tidsangivelse skal være angitt i standardiserte referansesystemer  
  
Instrumentering av vasstand i Trollavatn har basert seg på ein sensor som måler heile 
måleområdet med grov nøyaktigheit og ein sensor som måler frå definerande flomnivå til 5 
meter under HRV med finare nøyaktigheit. Over tid har det blitt forsinka respons på grunn av 
tette borehol til grov og fin sensor.  
  
I 2023 vart lagt ut ny sensor i magasinet med høg nøyaktigheit i heile måleområdet. I løpet av 
desember 2023 forsvann den nye målinga og feilsøking viser brot på kabel. Det viser seg å vera 
komplisert å finne ein god trasè for kabel til sensoren ned  under LRV utan å kunne senke 
vasstanden vesentleg i ein periode utan is og snø.   
   
Den einaste måten å få sikre kabel i issona, er å halde nede magasinet til is- og snøforholda 
tillèt arbeidet.  Berre på denne måten kan kabeltraseen sikrast mot seinare skader frå is og 
bølgjer. 
  

3.    Revurdering 
Dammane ved Trollavatnet vart bygd i 2010 og skal som nemnt gjennomgå revurdering seinast i 
2025. Dammane er fyllingsdammar,ein hovuddam med asfaltkjerne og overløpsterskel i betong, 
og ein sperredam med asfaltkjerne og utan overløpsterskel. Eviny ser på nedtappinga som 
nødvendig  for å gjennomføre revurderingsbefaringa på vassida av dammane. På grunn av at 
dammane ligg høgt til fjells og det ligg snø og is til langt ut på sommaren, kombinert med at 
vasstanden kote  999,9 (sommar-LRV), er det problematisk å gjennomføre vassideinspeksjon av 
dammane. Eviny har tidlegare brukt ROV i Trollavatnet, men på grunn av at vatnet i Trollavatn er 
brevatn med mykje silt, og eit lag av silt på botnen som vert virvla opp når ROVen kjem for nær, 
er sikta svært låg. Ein ROV-inspeksjon av damsidene med fylt magasin har difor liten eller ingen 
verdi. Å gjennomføre ein vassideinspeksjon av dammen er avgjerande for å få ein 
tilfredsstillande tilstandsvurdering av dammane. 
  

4.    Framdrift 
Arbeidet vil bli igangsatt så tidleg som mogleg, men isen ligg ofte på Trollavatnet til eit stykke ut i 
juli, så realistisk oppstartsdato for arbeidet er rundt 1. august. Arbeidet er venta å ta tre veker. 
Planlagt arbeid er å reparere trekkerøyret som kabelen ligg i, samt legge trekkerøyret i ein trase 
der den ligg godt og forankra, og trekke ny kabel i røyret. I same tidsrom vert det utført 
revurderingstilsyn på dammane. Så snart arbeidet er ferdig og målesystemet er klart vil Eviny 
fylle opp att magasinet til sommar-LRV i løpet av 4-10 veker. Dette utfallsrommet er berekna 
basert på tilgjengeleg tilsigsdata frå dei siste 7 åra. I veke 40 trer den alminnelege reguleringa i 

kraft att, så om ein ikkje har nådd sommar-LRV til 1. oktober, vil ein etter dette drifte kraftverket 
som normalt. 

5.    Konsekvensar for miljø og landskap 
Det går ein populær sti opp Lundeskaret som vert nytta på seinsommaren  etter at snøen er 
smelta, typisk frå midten/ slutten av juli til ut september. Tiltaket inneberer ei redusert oppleving 
for turgåarar sidan magasinet er tømt i tursesongen. Det er mykje bart fjell i omgjevnadane 
rundt magasinet, og dette vil føre til at ei tørrlegging av reguleringsområdet ikkje vil bli så 
framtredande. Samtidig inneber likevel ei senking av magasinet auka tryggleik for turgåarar i 
form av at kloppene på turstien som kryssar Lundeelva er sikra mot overløp og dermed sikrar 
trygg ferdsel over desse kloppene. Sommaren 2022 opplevde turgåarar at overløpet var for stort 
til at det var forsvarleg å gå over desse kloppene. Det kan i denne samanheng også nemnast at 
Eviny sommaren 2024 skal bygge nye klopper som skal hevast noko, dette sikrar at kloppene 
trygt kan ferdast på i eit endå større overløp frå dammen. Ei senking av magasinet denne 
sommaren vil sikre arbeidarane på kloppene trygge og gode arbeidsforhold i tidsrommet dei 
held på med sitt arbeid. 
  
Senking av Trollavatnet sommartid gjev også redusert flomvassføring i Lundeelva som igjen 
reduserer «blakkingen» i Kjøsnesfjorden. Blakking vert rekna som ei ulempe for fisk og miljøet i 
fjorden. Når alt vatnet vert køyrt gjennom kraftverket med sitt dykka utløp vil det betre sikta i 
øvre  vassjiktet i Kjøsnesfjorden.  
  
Det er ikkje fisk i Trollavatnet, så senkinga har ingen innverknad for fisk i magasinet. 
  
Eviny ber med dette om rask handsaming av søknaden slik at ein rekk å tappe ned magasinet 
tilstrekkeleg til at arbeidet kan utførast på seinsommaren 2024. Berekningar syner at det bør gå 
greitt å køyre vasstanden ned til kote 968,4 til veke 30 ved normalt tilsig dersom løyvet ligg føre 
til midten av mai. 
  
  
Vedlegg:  

1. Manøvreringsreglement (17.april 2009) 
2. Vassdragskonsesjon for Kjøsnesfjorden kraftverk (7.mai 2004) 
3. Oversiktskart 

  
 
 
 
Med venleg helsing  
  
  
  
Sonja C. Indrebø  Bent Vidar Kårstad 
Adm. Direktør  Vassdragsteknisk 
    ansvarleg 

